
He mihi

He mihi tēnei ki a koutou, ngā kaiako, e hāpai ana i te reo rangatira. Tēnā koutou katoa.

Nā Andrew Burdan te pikitia kei te uhi. Nā Tahi Design ērā atu hoahoa.

Mana pupuri i ēnei pikitia, hoahoa katoa © Te Karauna 2009.

Kaituhi: Hareruia Aperahama

Rōpū ētita: Te Pou Taki Kōrero

Kaihoahoa: Tahi Design

I whakaputaina tēnei pukapuka i te tau 2009

mō Te Tāhuhu o te Mātauranga e

Te Pou Taki Kōrero Whāiti

Pouaka 3293, Te Whanganui-a-Tara 6140, Aotearoa.

http://www.learningmedia.co.nz/
Mana pupuri © Te Karauna 2009

Pūmau te mana.

Kāore he utu mō tēnei pukapuka.

Ki te hiahia koe ki ētahi atu kape o tēnei rauemi, whakapā mai ki:

Te Ratonga Kiritaki a Te Tāhuhu o te Mātauranga

Waea koreutu 0800 660 662

Waea whakaahua koreutu 0800 660 663

Īmēra: orders@thechair.minedu.govt.nz

Tono mai rānei mā te ipurangi www.thechair.minedu.govt.nz
ISSN: 01120 565

Nama take: 11383

Pukapuka mā te ākonga: nama take: 11380

Ngā kōnae HTML: 11382

He kupu whakataki

I whakatakotoria tēnei huinga pukapuka a Te Tautoko hei rauemi reo Māori e pā ana ki te ao Māori i roto i te horopaki o ngā rā o mua, o tēnei wā, me ngā rā e heke mai nei. Ka tautokona ngā whāinga matua o ia marau, arā, te reo Māori, te pāngarau, te pūtaiao, te hangarau, ngā tikanga ā-iwi, ngā toi, me te hauora mō ngā taumata 3 ki te 6. Ka noho mai he kōrero paki, he kōrero pono hei tūāpapa, ā, ko te tikanga, mai i reira ka toro ngā ākonga ki te mahi takitahi, ā-rōpū , ā-akomanga rānei i te roanga atu o ngā kōrero.
I horahia a Te Tautoko 65 hei whāwhātanga mā te hunga kei te ako i te reo Māori me ōna tikanga.

Te whakamahi i tēnei pukapuka

Hei āwhina, hei tautoko tēnei pukapuka i te pouako i a ia e whakarite mahere ako ana mā ngā ākonga.
Ka arotahi ngā whāinga paetae, ki Te Marautanga o Aotearoa. E hāngai ana te horopaki ki te kaupapa matua, arā ko Toitū Te Mana, He Toa, ki te taumata me tāu e hiahia ana mō āu ākonga. Whakawehea ngā whenu hei whakawhanake i ngā pūkenga o ngā ākonga. Tērā pea, ka hiahia koe ki te tārua i ngā wāhanga o tēnei pukapuka hei tāpiri atu ki tāu mahere.
Te kaupapa matua o Te Tautoko 65
Ko te kaupapa matua o Te Tautoko 65, ko Toitū Te Mana, He Toa. E aru ana te ia me te au o te nuinga o ngā kōrero i ngā kaupapa tikanga ā-iwi, otirā e taea te hono atu ki te toi ataata, te hangarau, me te wāhanga mō te reo. Me tāutuutu te ākonga i ngā tini wheako, me tīpako atu i ngā pūkenga, me arotau hoki ki ngā pūmanawa hoki o te toa me te āhua e hautipuatia ai rānei te tangata noa iho nei hei tuatangata i tōna ao.

Me mahara hoki e taea e te tangata noa iho nei ētahi mahi whakamīharo te whakatutuki, te whakaoti rānei ahakoa tupu iti mai, mēnā he mahi me oti!

Me aromatawai hoki te ākonga i tōna ao, me uiui, “Pēhea ake tōku ao mehemea ki te oti i a au, i a wai kē rānei tētahi mahi nui?” “Pēhea ake tōku ao ki te kore au e takoha ki te ao?” “He aha tōu koha ki te ao, he aha tā te ao koha ki a koe?” “Ka piki, ka heke rānei tōku oranga, te oranga rānei o te whānau, hapū, iwi rānei i tōku mahi pai, i tōku mahi kore pai rānei?” 

Ngā kaupapa whāiti o Te Tautoko 65
E iwa ngā kaupapa whāiti hei mahi, hei rangahau mā ngā ākonga, mā te pouako hoki:

• Ngā Hautipua o te Ao Māori 

• Te Pakarutanga o Te Terawea

• Huria Ngarongoa Katene Matenga

• Hokinga Mahara

• Toa

• Ko Wai mā Ōku Tuatangata?

• Hupa Rapi i Te Kura Māori o Porirua

• He Whakaruruhau Māhuri Tōtara

• Kei te Mōhio Rānei Koe?

Ngā hautipua o te ao Māori

Marautanga Te Reo Māori                                                                              Taumata: 4
Ngā Āhuatanga o te Ākonga

He whānui tōna reo kōrero – ka taea te tautohetohe, te tuku pātai, te whakaputa i ngā kare ā-roto, te korero whakanene. He hāngai tana kōrero ki te kaupapa, ki te wheako rānei o te wā. He rawe āna tuhinga, ā, kua mōhio haere ki ētahi momo tuhinga pērā i te pūrongo, te paki, te whakamārama, te whakaputa whakaaro.

Kua whakamātau ki te pānui i ngā momo tuhinga maha nā te rahi haere o te puna pūkenga pānui.


	Āheinga Reo 
	Ka tutuki te whānuitanga o ngā āheinga reo i roto i te wairua ngahau me te hiahia ki te whakawhitiwhiti whakaaro. 

	ā-Tā: 
	2. Ka tīpako i ngā āhuatanga o ngā momo reo tuhi hei whakaniko i ngā tuhinga pono me ngā tuhinga auaha. 

	ā-Waha: 
	2. Ka whakapuaki patapatai hāngai tonu, kōrero whakamārama, tautohetohe rānei kia puta ai te reo hīkaro, te reo whakamana hoki. 


HEI MAHI 1

Kātahi anō ka mutu te pānui i te wāhanga Ngā Hautipua o te Ao Māori, me whakaaro ake e te ākonga kia pēhea nei te ao ki te kore he hautipua hei whakarerekē i te ao.

Me pohewa koe tērā kua kore he hautipua, ā, kua kore he ahi, he hangarau hou, he māramatanga hou mō te ao, kua noho pō tonu kē te ao.

Ko koe pea tētahi e kuhu ana ki roto i ngā korukoru o Papa-tū-ā-nuku, māu e taki mai, e tuhi mai, e kōrero mai, pēhea nei tēnā ao pōuri, pō kerekere nei ki a koe?

Ka pēhea nei te wairua, te hinegaro, te tinana, te whenua, te taiao, ki te kore he hautipua hei hari māramatanga hou mai, hei hari tikanga hangarau, pūkenga, pūmanawa rānei hei whakapiki i te wairua, te hinengaro, te tinana, te whenua, te taiao anō hoki. Tuhia pototia mai (kia 100 kupu pea te roa).

HEI MAHI 2

Kātahi anō ka mutu te pānui i te wāhanga Ngā Hautipua o te Ao Māori, whakautua mai ēnei pātai e whai ake nei:

• Ko wai te atua Māori i angitu ai tana wehe i a Ranginui rāua ko Papa-tū-ā-nuku?

• He tini ngā ingoa o Tāne i te wā i piki ia ki te rangi kia riro mai ai ngā kete. Ko wai ētahi atu o aua ingoa?

• He aha nei te hautipua Māori?

• Ko wai kē a Ihu Karaiti? He aha i rongonui ai?

• Ko wai kē a Māui Tikitiki? He aha i rongonui ai?

• Nā wai ngā kete e toru i tiki atu?

• I raru ai a Rona i te aha?

• Ko wai te whaea, te māmā rānei o Māui?

• I whakaora aha a Whakaotirangi?

• Ka riro aha mai i a Te Houtaewa i tōna omanga roa ki Ahipara?

• He rerekētanga i waenga i ngā hautipua Māori me ngā hautipua o whenua kē, ahurea kē? Mēnā he pērā,he aha aua rerekētanga? Mēnā kore, he aha nei ō rāua ōritenga?

• Ko wai ngā hautipua Māori o ēnei rā? Nā te aha i hautipua ai?

• Me whai hautipua rānei tātou? He aha ai? He aha tā rātou koha mai ki te ao, ki tō tātou hapori rānei?


Marautanga Ngā Toi                                                                                       Taumata: 4

Toi Ataata

Ka whakawhanake ariā, ka whakapakari pūkenga, ka whakamārama, ka whai māramatanga te ākonga:

• mā te tūhura me te whakamahi i ngā hua o ngā rawa, rawa tā, me ngā taputapu;

• i ngā mahi o te whiriwhiri tukanga rawa tā, me te tautohu taputapu.

HEI MAHI 3 

He Kākahu Hautipua

Pānuitia atu i te paki nei, Ngā Hautipua o te Ao Māori, ki te akomanga. E taea e te takitahi, e te rōpū rānei. Māu e pohewa mai ko koe tētahi hautipua tino toa o te ao. He aha nei ō mana ātahu matarau, mākutu rānei? He kākahu aha ōu? He tokotoko rānei ōu, he taiaha, he tewhatewha rānei, he pū rānei? Kei a koe te tikanga e mara!

Waihangatia mai he kākahu tōtika mō te hautipua nei. He aha te tae, te kano rānei? Pēhea nei ōu tohu pēnā he tohu ōu, ā, he aha hoki ētahi āhuatanga papai, āwhina hoki o tēnei kākahu i a koe? Me oti i a koe tētahi kauhau ataata e pā ana ki tō kākahu toa hautipua me te mea nei kei te kimi umanga pakihi hei tuitui i tō kākahu.

Te pakarutanga o te Terawea 

Marautanga Te Reo Māori                                                                    Taumata: 4
Ngā Āhuatanga o te Ākonga

He whānui tōna reo kōrero – ka taea te tautohetohe, te tuku pātai, te whakaputa i ngā kare ā-roto, te kōrero whakanene. He hāngai tana kōrero ki te kaupapa, ki te wheako rānei o te wā. He rawe āna tuhinga, ā, kua mōhio haere ki ētahi momo tuhinga pērā i te pūrongo, te paki, te whakamārama, te whakaputa whakaaro.

Kua whakamātau ki te pānui i ngā momo tuhinga maha nā te rahi haere o te puna pūkenga pānui.


	Āheinga Reo 
	Ka tutuki te whānuitanga o ngā āheinga reo i roto i te wairua ngahau me te hiahia ki te whakawhitiwhiti whakaaro. 

	ā-Tā: 
	1. Ka mārama ki ngā rerekētanga o tā te kaipānui titiro i ā te kaituhi, kaitā rānei.
2. Ka tīpako i ngā āhuatanga o ngā momo reo tuhi hei whakaniko i ngā tuhinga pono me ngā tuhinga auaha. 

	Rautaki Reo 
	Ka whakamahi rautaki reo, ā, ka taea te whakamārama ngā huarahi kua whāia hei whakatutuki i tāna i whakaputa ai, i rongo ai. 

	ā-Tā: 
	5. Ka whakamahi i ētahi rautaki rangahau mō te huhua o ngā take.
6. Ka tukatuka, ka whakahāngai i ngā mōhiohio. 


Marautanga Te Reo Māori                                             Taumata: 5
Ngā Āhuatanga o te Ākonga

Ka whakapuaki i ngā momo reo mō ngā horopaki ōkawa, ōpaki hoki. Ka haere tonu te whakapārekareka i te rere o te reo ki ngā āhuatanga Māori ake nei. He whaihua, he mārama āna tuhinga i ngā momo tuhinga huhua noa.


	Āheinga Reo 
	Ka tutuki te whānuitanga o ngā āheinga reo i roto i te wairua ngahau me te hiahia ki te whakawhitiwhiti whakaaro. 

	ā-Tā: 
	1. Ka tautohu, ka arohaehae i ngā āhuatanga ake me ngā tikanga mahi o ētahi momo reo tuhi, reo ataata o tēnā o tēnā kaituhi, kaitā rānei. 

	Rautaki Reo 
	Ka whakamahi rautaki reo, ā, ka taea te whakamārama ngā huarahi kua whāia hei whakatutuki i tāna i whakaputa ai, i rongo ai. 

	ā-Tā: 
	3. Ka whaihua āna rautaki rangahau, ka tika hoki tana whakamahi i ngā rauemi rangahau. 


HEI MAHI

Me pānui ngā ākonga i te paki Te Pakarutanga o Te Terawea. Mā ngā ākonga e waihanga mai ā rātou ake pakiwaituhi e pā ana ki tētahi kōrero pono o tētahi mahi hautipua i te wā o uki. E taea te mahi ā-rōpū , ā-takitahi rānei.

Me rangahau e te ākonga te taunga o te tangata, ngā tāngata rānei i tū hei toa hautipua. Me whakahāngai mai i ngā ākonga ki te tikanga o te pakiwaituhi. He kōrero nui, otirā, ko ngā tuhituhinga ko ngā kupu ake o te tangata, kāti he iti noa ake te tuhituhinga whakamārama. Ka taea te ākonga te āwhina mā te kohi tauira mai o ētahi atu puka-pakiwaituhi hei tirotiro māna. 

Waihangatia mai he pakiwaituhi e pā ana ki tōu ake wahine toa hautipua. Hei mahi tuarua tēnei whai muri iho i ngā mahi o te wāhanga tuatahi. Ina oti te pakiwaituhi te pānui, me whakarōpū ngā ākonga hei ope mahi hoahoa, mahi hanga pakiwaituhi, pēnei i tēnei kātahi anō rātou ka kite.

Me mōhio ngā ākonga ki ngā ara whāinga mō te mahi waihanga pakiwaituhi, arā:

• Me pūmau rawa te tatū o te whakaaro.

• Me whai papa tauira mō tō kaupapa.

• Me whatawhata, me whakariterite i ngā wāhanga pakiwaituhi (ngā whakaahua, me te wāhanga reo kōrero).

• Me anganui, me angaiti rānei te tirohanga o te whakaahua.

• Me whai wāhi ngā kupu ā-māngai, ā-waha rānei.

Huria Ngarongoa Katene Matenga

Marautanga Te Reo Māori                                             Taumata: 4

Ngā Āhuatanga o te Ākonga

He whānui tōna reo kōrero – ka taea te tautohetohe, te tuku pātai, te whakaputa i ngā kare ā-roto, te kōrero whakanene. He hāngai tana kōrero ki te kaupapa, ki te wheako rānei o te wā. He rawe āna tuhinga, ā, kua mōhio haere ki ētahi momo tuhinga pērā i te pūrongo, te paki, te whakamārama, te whakaputa whakaaro.
Kua whakamātau ki te pānui i ngā momo tuhinga maha nā te rahi haere o te puna pūkenga pānui.


	Rautaki Reo 
	Ka whakamahi rautaki reo, ā, ka taea te whakamārama i ngā huarahi kua whāia hei whakatutuki i tāna i whakaputa ai, i rongo ai. 

	ā-Tā: 
	5. Ka whakamahi i ētahi rautaki rangahau mō te huhua o ngā take. 


HEI MAHI

Me pānui ngā ākonga i te tuhinga koiora mō Huria Ngarongoa Katene Matenga.

Me titiro whakamuri ki ngā wā o ngā tūpuna me ngā iwi whakarangatira i te momo o te wahine. Me tātai whakaheke mai, arā, me rangahau, me kimi atu, me rapu atu, i ētahi atu wāhine toa, wāhine hautipua, wāhine ruahine rānei i tū ā-tāne atu ki te mura o te ahi i te marae ātea, i te whare tangata rānei. He tini rawa ngā momo wāhine hautipua, huri noa i te ao Māori, huri noa i te ao anō hoki.

Mehemea he wahine koe e tū pērā ana i te wā e kaha ana ngā tāne, ki a koe, he ōrite ngā wā o nāianei ki ērā o mua? He aha ai? Ko wai te wahine tuatahi i uru ki Te Kotahitanga? (Meri Kaihu.) Ko wai te wahine tuatahi i uru ki roto i te whare pāremata? (Iriaka Rātana.) Ko te Kuini Māori me tōna momo whakahaere he rerekē ki tō te tāne? Kimihia atu te āhuatanga o te tū a te wahine i tōna tū. E tika ana kia whakatāne te wahine i a ia anō?


Marautanga Te Reo Māori                                             Taumata: 4
Ngā Āhuatanga o te Ākonga

He whānui tōna reo kōrero – ka taea te tautohetohe, te tuku pātai, te whakaputa i ngā kare ā-roto, te korero whakanene. He hāngai tana kōrero ki te kaupapa, ki te wheako rānei o te wā. He rawe āna tuhinga, ā, kua mōhio haere ki ētahi momo tuhinga pērā i te pūrongo, te paki, te whakamārama, te whakaputa whakaaro.

Kua whakamātau ki te pānui i ngā momo tuhinga maha nā te rahi haere o te puna pūkenga pānui.


	Āheinga Reo 
	Ka tutuki te whānuitanga o ngā āheinga reo i roto i te wairua ngahau me te hiahia ki te whakawhitiwhiti whakaaro. 

	ā-Waha: 
	2. Ka whakapuaki patapatai hāngai tonu, kōrero whakamā rama, tautohetohe rānei kia puta ai te reo hīkaro, te reo whakamana hoki. 

	Puna Reo 
	Ka tipu haere tonu te puna kupu me ngā āhuatanga katoa o te kupu. 

	ā-Waha: 
	3. Ka mā rama, ka whakamahi i ngā kīanga whakaahua, kīanga whakarite hei whakaniko i te kaupapa. 

	Rautaki Reo 
	Ka whakamahi rautaki reo, ā, ka taea te whakamārama ngā huarahi kua whāia hei whakatutuki i tāna i whakaputa ai, i rongo ai. 

	ā-Waha: 
	6. Ka whakamā rama i te hononga o ngā momo kōrero Māori ake nei, kōrero kē atu hoki i roto i tētahi kaupapa ōkawa. 

	ā-Tinana: 
	2. Ka hāngai te reo ā-waha, ā-tinana ki te kaupapa. 


HEI MAHI

Me pānui ngā ākonga i te tuhinga koiora mō Huria Ngarongoa Katene Matenga. Kōkiritia tētahi whakawhitiwhiti kōrero e pā ana ki ngā mahi mā te tāne, mahi mā te wahine anake rānei.
He aha i pēnei ai?

Me whakatōpū ngā ākonga kia rua ngā rōpū , ko tētahi taha mō te whakahē, ko tētahi mō te whakaae. He tautohetohe, arā, he taupatupatu kei te haere.

Me whakahuri ngā tūranga mahi o te marae – me waiho ko tēnei hei kaupapa taupatupatu mā ngā ākonga – he tika rānei, he hē rānei?
He tika, e hē ana rānei mā te tāne e karanga? Mā te wahine e whaikōrero?

Tērā tētahi wahine Pākehā i hāmenetia e te kōti mō te whakatūtū puehu i tōna kore aro ki ngā tikanga Māori o te pōhiri me te whakatau manuhiri. E ai ki a ia, kia kaua ngā wāhine e noho ki muri, me noho kē ki mua.
Pēhea ō whakaaro mō tēnei?

Hokinga Mahara

Marautanga Te Reo Māori                                             Taumata: 4
Ngā Āhuatanga o te Ākonga

He whānui tōna reo kōrero – ka taea te tautohetohe, te tuku pātai, te whakaputa i ngā kare ā-roto, te korero whakanene. He hāngai tana kōrero ki te kaupapa, ki te wheako rānei o te wā. He rawe āna tuhinga, ā, kua mōhio haere ki ētahi momo tuhinga pērā i te pūrongo, te paki, te whakamārama, te whakaputa whakaaro.

Kua whakamātau ki te pānui i ngā momo tuhinga maha nā te rahi haere o te puna pūkenga pānui.


	Āheinga Reo 
	Ka tutuki te whānuitanga o ngā āheinga reo i roto i te wairua ngahau me te hiahia ki te whakawhitiwhiti whakaaro. 

	ā-Waha: 
	1. Ka whakatairite, ka tohutohu, ahakoa te horopaki, i ētahi kaupapa ōpaki, ōkawa rānei.
2. Ka whakapuaki patapatai hāngai tonu, kōrero whakamārama, tautohetohe rānei kia puta ai te reo hīkaro, te reo whakamana hoki. 

	Rautaki Reo 
	Ka whakamahi rautaki reo, ā, ka taea te whakamārama ngā huarahi kua whāia hei whakatutuki i tāna i whakaputa ai, i rongo ai. 

	ā-Tā: 
	5. Ka whakamahi i ētahi rautaki rangahau mō te huhua o ngā take. 


HEI MAHI

Mā ngā ākonga te paki Hokinga Mahara e āta pānui ki a rātou anō. Me poto te wā hei pānui, kātahi ka tono i a rātou, me whāki mai tētahi kōrero whakarāpopoto o te pakiwaitara nei.

Me pānui anō ngā ākonga i te kōrero nei, kātahi ka kimi atu i ngā whakautu mō ngā pātai e whai ake nei:

• Nōnāhea ngā mahi o tēnei pūrākau i mahia ai?

• He momo manu aha i tāhaetia e rāua mai i te pāmu?

• I ahatia i te wā i whakakīkī i ō rāua pūkoro?

• I ahatia ngā hēki, ā, nā te aha ai?

• Ka whakatau pēhea rāua i tō rāua puta rere?

• Nā te aha rāua i tāhae ai i ngā manu me ngā hēki?

• Ka pēhea nei koe mehemea ko koe tērā?

Mā te kaiako/pouako ngā pātai e taki uiui atu anō, heoi, kotahi meneti mā te ākonga hei kimi mai i te whakautu.

Kupu: Ahakoa kāhore e tika ana kia tāhae noa te tangata, heoi, he ao anō te wā pakanga. Tērā pea me korero mō te hōhonutanga o ngā tikanga pakanga i te wā e kainga pautia tētahi whenua e te mura o te ahi. 

Ka mutu, ka pātai ake te pouako mehemea he kupu tauhou, rerenga kōrero tauhou rānei kāhore e mārama pea ki a rātou, me rapu mai i roto i te papa kupu. Me wetewete, wānanga hoki i ōna tikanga. Me akiaki te ākonga ki te whakamahi i aua kupu hou, rerenga hou rānei ki wāhi kē, ki horopaki kē. 

Toa

Marautanga Hauora                                                   Taumata: 4
	Waiora Kai: 
	1. Ka whakawhiti whakaaro mō ngā momo kai, mō te oranga ā-wairua, ā-hinengaro, ā-tinana. 

	Haumarutanga: 
	4. Ka kimi, ka whakamahi mōhiohio i ngā horopaki huhua hei whakatau, hei whakatinana i ngā kōwhiringa haumaru. 

	Koiri Akoranga Koiri: 
	1. Ka māia te tū i te wā e whakaatu ana i ētahi raupapa neke i ngā horopaki huhua.2. Ka whakaatu i tōna hiahia ki te kawe i ngā take me ngā rautaki koiri, ki te whakawhānui atu i ōna āheinga koiri. 

	Whakamahinga Pūkenga Koiri: 
	3. Ka whai wāhi atu me te whakaputa māramatanga ki ngā mahi ngātahi i roto i ngā mahi koiri, ā-iwi, ā-hapori hoki. 


HEI MAHI

Pānuitia atu ki a rātou te wāhanga mō Te Whare Kotua Morrison-Hare me ōna wheako i roto i te hōtaka MTS e kīia nei ko TOA. 

Hei mahi takitahi, takitini rānei:

Tērā me pohewa e uru atu ana koe ki roto i te whakataetae o Toa o te hōtaka pouaka whakaata. Me aha nei e koe hei whakangungu kia noho takatū ai, noho rite ai? E rua marama e toe ana ka eke ki te whakataetae. Me oti i ngā ākonga tētahi rautaki whakangungu tinana, kai tōtika hoki hei whakarite mō te hōtaka whakataetae nei. Me whai wāhi ngā kai tōtika i roto i te whakangungu tinana, me ngā pūkenga e whāia nei, otirā me wehewehe mō ia wiki. Me whakaatu ā-tuhi, ā-kauhau mai ngā ākonga i te rautaki whakangungu ki mua o te akomanga, kia rima meneti te roa.

Ko wai mā ōku tuatangata?

Marautanga Tikanga ā-iwi                                            Taumata: 4

Te Whakaritenga Pāpori me te Ahurea:

4.2. Ka whakamārama i ngā take me ngā huarahi e tukuna iho ai e te takitahi me ngā rōpū , ō rātou ahurea, ō rātou tuku ihotanga, kia mau pūmau.

Te Ao Hurihuri: 

4.1. Ka tautohu i ngā pūtake me ngā otinga o ngā tūāhua kua waihanga i te oranga o te tangata.

4.2. Ka whakaahua i ngā huarahi e tuhia ai, e maumaharatia ai ngā mahi o mua.

HEI MAHI

Ngā Pūmanawa o te Tuatangata

Pātaitia te ākonga he aha nei te tuatangata. Me tuhi ā rātou whakautu ki runga i te papa tuhituhi. E taea e te kaiako te pānui Ko Wai mā Ōku Tuatangata? ki a rātou, e taea rānei e rātou ake te pānui.

Kōkiritia he whitiwhitinga kōrero e pā ana ki te kaupapa “tuatangata”. Hei whakarāpopoto, me ui ake anō te pātai, he aha kē nei te tuatangata? Tonoa atu ngā ākonga mēnā he kōrero tāpiri atu ā rātou e pā ana ki te momo o te tuatangata i te mutunga o te pānui i te pukapuka nei. Me hokihoki mahara ki te wāhanga i pānuitia ake nei, me te pātai he aha nei ōna kōrero mō te tuatangata.

Mō te aha te tikanga e karangatia ai tētahi he tuatangata ia? He momo, he pūmanawa aha ōna e tuatangata ai? He aha ai? Me tono te akomanga ki te whakaingoa i ētahi tuatangata me te whāki mai he aha ai. Nā te aha i tuatangata ai?

E taea e wai kē rānei te tū hei tuatangata? He tōtika ia hei tuatangata? Hei tuatangata mō wai kē rānei?

Hupa rapi i Te Kura Māori o Porirua

Marautanga Te Reo Māori                                             Taumata: 4
Ngā Āhuatanga o te Ākonga

He whānui tōna reo kōrero – ka taea te tautohetohe, te tuku pātai, te whakaputa i ngā kare ā-roto, te korero whakanene. He hāngai tana kōrero ki te kaupapa, ki te wheako rānei o te wā. He rawe āna tuhinga, ā, kua mōhio haere ki ētahi momo tuhinga pērā i te pūrongo, te paki, te whakamārama, te whakaputa whakaaro.

Kua whakamātau ki te pānui i ngā momo tuhinga maha nā te rahi haere o te puna pūkenga pānui.


	Āheinga Reo 
	Ka tutuki te whānuitanga o ngā āheinga reo i roto i te wairua ngahau me te hiahia ki te whakawhitiwhiti whakaaro. 

	ā-Tā: 
	2. Ka tīpako i ngā āhutanga o ngā momo reo tuhi hei whakaniko i ngā tuhinga pono me ngā tuhinga auaha.
3. Ka whai whakaaro ake ki te pūtake o te tuhituhi me te kaipānui. 


HEI MAHI

Pānui tahitia me ō ākonga ngā uiui me te tīpako i ngā kupu tauhou, uaua rānei. Me whakamārama ake i te tikanga o te pātai tuwhera me te pātai kōpani (kati). E whā ngā tino mahi hei whāinga, hei whakaoti mā ngā ākonga.

1. Me pohewa te ākonga he hautipua nei ia – me rapu, me kimi ingoa, tau, wāhi noho, ōna pūmanawa, ātahu matarau motuhake, ahurei rānei. He aha atu ētahi pūmanawa ahurei e hautipua ai?

2. Me āta whakaaro mai tētahi mahi hautipua kua oti i a ia. He aha i oti nei? Nā te aha i taea ai? He aha nei ngā tino pūmanawa ahurei i taea ai ngā mahi hautipua?

3. Me takirua te mahi a te akomanga – ko tētahi hei kaiuiui, ko tētahi hei toa hautipua. Me oti i te kaiuiui ngā patapatai me ngā whakautu katoa te tuhituhi i te wā uiui.

4. I te wā e oti ai i ngā ākonga ngā mahi e rua o te kaiuiui me te toa hautipua, ka whakamahia e rāua ngā whakautu o te uiui hei tuhinga mō roto o te niupepa.

He whakaruruhau māhuri tōtara

Marautanga Te Reo Māori                                            Taumata: 4
Ngā Āhuatanga o te Ākonga

He whānui tōna reo kōrero – ka taea te tautohetohe, te tuku pātai, te whakaputa i ngā kare ā-roto, te korero whakanene. He hāngai tana kōrero ki te kaupapa, ki te wheako rānei o te wā. He rawe āna tuhinga, ā, kua mōhio haere ki ētahi momo tuhinga pērā i te pūrongo, te paki, te whakamārama, te whakaputa whakaaro.
Kua whakamātau ki te pānui i ngā momo tuhinga maha nā te rahi haere o te puna pūkenga pānui.


	Āheinga Reo 
	Ka tutuki te whānuitanga o ngā āheinga reo i roto i te wairua ngahau me te hiahia ki te whakawhitiwhiti whakaaro. 

	ā-Waha: 
	2. Ka whakapuaki patapatai hāngai tonu, kōrero whakamārama, tautohetohe rānei kia puta ai te reo hīkaro, te reo whakamana hoki. 

	Puna Reo 
	Ka tipu haere tonu te puna kupu me ōna āhuatanga katoa. 

	ā-Waha: 
	3. Ka mārama, ka whakamahi i ngā kīanga whakaahua, kīanga whakarite hei whakaniko i te kaupapa. 

	Rautaki Reo 
	Ka whakamahi rautaki reo, ā, ka taea te whakamārama ngā huarahi kua whāia hei whakatutuki i tāna i whakaputa ai, i rongo ai. 

	ā-Waha: 
	Ka whakarongo kia mōhio ai ia me pēhea te arotake whakawā, te wetewete i ngā hīkarotanga. 

	ā-Tinana: 
	2. Ka hāngai te reo ā-waha, ā-tinana ki te kaupapa. 


Marautanga: Te Reo Māori                                            Taumata: 5
Ngā Āhuatanga o te Ākonga

Ka whakapuaki i ngā momo reo mō ngā horopaki ōkawa, ōpaki hoki. Ka haere tonu te whakapārekareka i te rere o te reo ki ngā āhuatanga Māori ake nei. He whaihua, he mārama āna tuhinga i ngā momo tuhinga huhua noa.


	Āheinga Reo 
	Ka tutuki te whānuitanga o ngā āheinga reo i roto i te wairua ngahau me te hiahia ki te whakawhitiwhiti whakaaro. 

	ā-Waha: 
	1. Ka whakamā rama, ka tautohetohe rānei i tētahi kaupapa e puta ai te reo hīkaro, te reo whakamana, me te reo whakaahua. 

	Puna Reo 
	Ka tipu haere tonu te puna kupu me ōna āhuatanga katoa. 

	ā-Waha: 
	3. Ka tika tana whai i te nuinga o ngā ture o te reo. 

	Rautaki Reo 
	Ka whakamahi rautaki reo, ā, ka taea te whakamārama ngā huarahi kua whāia hei whakatutuki i tāna i whakaputa ai, i rongo ai. 

	ā-Waha: 
	4. Ka whakarite, ka whakamārama i tētahi kaupapa kia kitea ai te āhua o ngā momo kōrero Māori ake nei, ahakoa te kaupapa. 

	ā-Tinana: 
	2. Ka hāngai te reo ā-waha me te reo ā-tinana ki te kaupapa. 


HEI MAHI

Pānuitia atu te paki He Whakaruruhau Māhuri Tōtara ki te akomanga.

Meinga ngā ākonga kia whai whakaaro ake ki tētahi huānga/uri o te whānau hei atua, hei tuatangata rānei ki a ia, otirā he aha ai, nā te aha rānei. Tērā pea he koroua, he kuia, he matua kēkē, he whaea kēkē rānei, he tuahine, he tungāne rānei, he whaea, he matua, he whanaunga, a wai ake rānei.

Me oti i te ākonga tētahi kauhau kia tekau meneti te roa ki mua o tōna akomanga e pā ana ki taua huānga/uri whānau me te pūtake e mīharotia nei. Me oti i te ākonga ngā momo me ngā āhua o taua tangata te whakamārama me te whāki mai he aha e whai tikanga ai ki a rātou.

Kei te mōhio rānei koe?

Marautanga Te Reo Māori                                             Taumata: 4
Ngā Āhuatanga o te Ākonga

He whānui tōna reo kōrero – ka taea te tautohetohe, te tuku pātai, te whakaputa i ngā kare ā-roto, te kōrero whakanene. He hāngai tana kōrero ki te kaupapa, ki te wheako rānei o te wā. He rawe āna tuhinga, ā, kua mōhio haere ki ētahi momo tuhinga pērā i te pūrongo, te paki, te whakamārama, te whakaputa whakaaro.

Kua whakamātau ki te pānui i ngā momo tuhinga maha nā te rahi haere o te puna pūkenga pānui.


	Āheinga Reo 
	Ka tutuki te whānuitanga o ngā āheinga reo i roto i te wairua ngahau me te hiahia ki te whakawhitiwhiti whakaaro. 

	ā-Waha: 
	1. Ka whakatairite, ka tohutohu, ahakoa te horopaki, i ētahi kaupapa ōpaki, ōkawa rānei.
2. Ka whakapuaki patapatai hāngai tonu, kōrero whakamārama, tautohetohe rānei kia putaai te reo hīkaro, te reo whakamana hoki. 

	Rautaki Reo 
	Ka whakamahi rautaki reo, ā, ka taea te whakamārama ngā huarahi kua whāia hei whakatutuki i tāna i whakaputa ai, i rongo ai. 

	ā-Tā: 
	5. Ka whakamahi i ētahi rautaki rangahau mō te huhua o ngā take. 


HEI MAHI

Me whakamahi ngā mahukitanga me ngā whakamārama o te kōrero nei, tuhia tētahi panga mā te akomanga.

Me whakamōhio mārika ki te akomanga kei a rātou tëtahi wiki hei pānui i te wāhanga Kei te Mōhio Rānei Koe?, tā te mea he whakamātautau panga kei te haere ā te paunga o te wiki, otirā, nō reira kē mai ngā whakautu. Hei te rā tonu o te whakamātautau me wehe te akomanga kia takirua kia takiwhā rānei ngā rōpū , ka tohatoha haere i ngā pepa me ngā pene. Kotahi meneti noa iho te roa hei whakautu pātai mai. Anei ētahi pātai hei kōkiri:

• Tuhia kia rima ngā ingoa rerekē mō Tāne-mahuta.

• Whakakīa ngā wāhi wātea (āputa) ki te whakataukī nei: “Ka mahi te mea i tohia ki te ___ o __ ______, ka mahi te tawa uho ki te ___.”

• He aha ngā ingoa kē e toru mō te kete tuauri, kete tuatea, kete aronui, i riro mai i a Tāne i te rangi?

• I piki a Tāwhaki i ngā rangi ki te kimi i a wai?

• He aha te tikanga o tēnei whakataukī: “Rangitihi upoko i tākaia ki te akatea”?

• Nā wai te kī, “E, kia whakatāne ake au i ahau.”

• He aha te ingoa o te toki a Rata?

• I wehe pēhea nei a Tāne i ōna mātua?

He kupu taka

a
āheinga reo language function
ahurea culture
āputa gap; space between
arohaehae critique
ā-tā (reo tā) language in a visual form
ā-tinana (reo o te tinana) body language
auaha creative
ā-waha (reo ā-waha) oral language

h
hīkaro infer
horopaki context


k
kare ā-roto feeling; emotion
kīanga phrase
kōrero whakanene joke
kōtui combine
kounga quality
kupu taurite synonym

p
paparua repeat
peha narrative
puna reo language knowledge
r
reo ā-puta productive language; language students can use themselves
t
taupatupatu debate
tautohetohe argue a point
tautohu identify
tikanga peha storytelling conventions
tinihanga joking around; teasing
tohu tuhituhi punctuation
tūāpapa foundation; basis
tuhinga ataata visual language

